ޔައުމިއްޔާ

މާލިއްޔަތު ކޮމިޓީގެ 33 ވަނަ ބައްދަލުވުން. (03.08.2010)

ރިޔާސަތުން ވާހަކަދެއްކެވުން:

އާދެ، މިއަދު ކޮމިޓީ އަށް ވަޑައިގެންނެވި ޢިއްޒަތްތެރި މެންބަރުންނަށް މަރުޙަބާ ދަންނަވަން. މިއަދުގެ ޖަލްސާގައި އަޅުގަނޑު ފުރަތަމަ އިދާރީ މައްސަލަ އެއް ވާ ނަމަ، އެ މައްސަލަ އަށް މަޝްވަރާކުރުމަށް 5 މިނެޓުގެ ފުރުޞަތެއް އަރުވާނަން. ޔާމީން.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްެކެވުން:

ޝުކުރިއްޔާ ޢިއްޒަތްތެރި މުޤައްރިރު. މި ކޮންމެ ދުވަހަކު 5 މިނެޓު މިއޮންނަ އިދާރީ ކަންކަމަށް ހުޅުވާލާފައި އޮންނަ ފުރުޞަތުގައި އަޅުގަނޑު ހިތަށް އަރަނީ މާލިއްޔަތު ކޮމިޓީން ވަރަށް ގިނަ މަޢުލޫމާތު ގެންނަން ނޫނިއްޔާ ބައެއް ކަހަލަ ސުވާލު ވެސް ސަރުކާރުގެ އެކި އިދާރާތަކާ އެބަ ކުރެވޭ. އެހެންވީމާ، އަޅުގަނޑު ސަޖެސްޓުކުރަނީ އަޅުގަނޑުމެންނަށް ބައެއް ދުވަސް ދުވަހު ހަމަ ކޮމިޓީގައި ބައެއް މެންބަރުން ނުތިބެތީއާ އެކު ކޮންމެ ދުވަހަކު ފައްޓަވަމުން ކޮމްޕްލެއިންސް ރިޕޯޓެއް އިއްވަވާފައި ފައްޓަވައިދެއްވާށޭ. އޭރުން އަޅުގަނޑުމެންނަށް އެނގޭނެ އަޅުގަނޑުމެން ކުރީ ދުވަހު ކޮށްފައި ހުރި ސުވާލުތަކުގައި ކިހާވަރަކަށް ސަރުކާރުން ކޮމްޕްލައިން ނޫނިއްޔާ މަޢުލޫމާތު ލިބޭ ނުލިބޭ މިންވަރު. އެހެންނޫނިއްޔާ އަޅުގަނޑުމެން ހަމަ އެ ސުވާލުތައް ކޮންމެ ދުވަހަކު އެއް ފަހަރު ހަމަ ރިޕީޓުކުރަން މި ޖެހެނީ. މިނިސްޓްރީ އޮފް ފިނޭންސުން ލައްކަ ގިނަ މަޢުލޫމާތު ގެންނަން ދެންނެވިފައި ހުންނާނީ. ދެން، އަޅުގަނޑަށް އެނގޭ އިދާރާގެ ފަރާތުންނާއި މުޤައްރިރު މަސައްކަތްކުރައްވާކަން ވެސް. އެހެންނަމަވެސް، ފިނޭންސް އިން ކޮމްޕްލައިން ވަނީ ނުވަނީ ކިހާވަރެއް ކަމެއް ނޭނގެ. ހަމަ އެ ގޮތަށް ކުރީ ދުވަހު މި ތަނަށް ހުށަހެޅިފައި އޮތް އެސް.ޓީ.އޯއާ ބެހޭ މައްސަލަތަކެއް ވެސް. އެސް.ޓީ.އޯ އިން ހަމަ ހުރިހާ މަޢުލޫމާތުތަކެއް ގެންނަން ދެންނެވިފައި ވާނެ. އެހެންވީމާ، އަޅުގަނޑު ވަރަށް އެދެން އެހެން މެންބަރުން އިޢުތިރާޟު ނުކުރައްވާ ކަމުގައި ވަންޏާ މި 5 މިނެޓު ތެރޭގައި މިގޮތަށް ދެންނެވިފައި ހުރި ވާހަކަ އާއި ކޮމްޕްލައިންސްގެ މި މަޢުލޫމާތުތައް އަޅުގަނޑުމެންނަށް ދެއްވާފައި ދެން، އިތުރު ކަމެއް އޮތިއްޔާ ދެން އިތުރު އިދާރީ ކަންކަމައިގެން ކުރިއަށް ދިއުމަށް.
ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު މިހާތަނަށް ހުރި ލިސްޓެއް މާދަމާގެ ޖަލްސާ އަށް ތައްޔާރުކޮށްލާފައި އަޕްޑޭޓެއް އަރުވާނަން. ދެން، މީގައި މި އަޅުގަނޑުމެން ސުންގަޑި ދީފައި ފޮނުވާފައި ހުރި މަޢުލޫމާތުތައް ވެސް ނުލިބި އެބަ ހުރި. ދެން، ޤާނޫނުގައި ބަޔާންކުރާ ބައެއް މަޢުލޫމާތު ވެސް ލިބިފައި ނެތް. އެހެންވީމާ، އެ ހުރިހާ ކަމެއްގެ އަޕްޑޭޓެއް ހުށަހަޅާނަން. ދެން، ތި ވިދާޅުވި އެސް.ޓީ.އޯގެ މައްސަލައިގައި އަޅުގަނޑުމެން ސުންގަޑި މިހާރު ފޮނުވިފައި ވަނީ ތި ބޭފުޅުން އެ ދުވަހު. އެހެންވީމާ، އޭގައި ވެސް އަޕްޑޭޓެއް އަރުވާނަން ކޮބައިކަން ސުންގަޑި ހަމަވާ ތާރީޚަކީ. އާދެ، ދެން، އަޅުގަނޑު މިދަނީ އެޖެންޑާ ނަންބަރު 2 އަށް. އެއީ، މިހާރު ލޯކަލް ކައުންސިލުތަކުގެ އިންތިޚާބު ބާއްވަން ތައްޔާރުވަމުން ދާއިރުގައި ދިވެހިރާއްޖޭގެ އިދާރީ ދާއިރާތައް ލާމަރުކަޒީ އުސޫލުން ހިންގުމުގެ ޤާނޫނު 120 ވަނަ މާއްދާގައި އެބަ ބުނޭ މަޖިލީހުންނޭ މުސާރަތައް ކަނޑައަޅާނީ. އެހެންވީމާ، އަޅުގަނޑުމެން މަޖިލީހުގެ ތަޅުމަށް އެއްޗެއް ފޮނުވައިގެން ފާސްކޮށްގެން ދޭ ކަހަލަ ގޮތަކަށްތޯ މީތި އޮތީ. މިކަހަލަ ކަންތައް އެބަ ޖެހޭ އަޅުގަނޑުމެން ބަލައިލަން. އެހެންވީމާ، މިހާރު މި ޤާނޫނުގައި އޮތް ސީދާ އިބާރާތް އަޅުގަނޑު ދަންނަވާލާނަން އެ 120 ވަނަ މާއްދާ. އެއީ، ލާމަރުކަޒީ އުސޫލުން އިދާރީ ދާއިރާތައް ހިންގުމާ ބެހޭ ޤާނޫނުގެ 120 ވަނަ މާއްދާގައި މި ބުނަނީ، ކައުންސިލް މެންބަރުންގެ މުސާރަ އާއި އިނާޔަތްތައް ކަނޑައަޅާނީ ރައްޔިތުންގެ މަޖިލީހުންނެވެ. އެހެނެްވީމާ، އަޅުގަނޑުމެން މީގެ ކުރީގައި ވެސް ޢަމަލުކޮށްފައި ހުންނާނެ މީޑިޔާ ކައުންސިލަށް މެންބަރުން އިންތިޚާބުކުރުމާއި މިކަހަލަ ކަންތަކުގައި ވެސް. އަޅުގަނޑު ފޮނުވާފައި މަޖިލީހުގެ ފްލޯރ އަށް ފޮނުވަން ނިންމާފައި ހުންނާނީ. އެހެންވީމާ، މި ކަމާ ބެހޭ ގޮތުން އަޅުގަނޑު މަޝްވަރާކުރުމަށް ފުރުޞަތު ހުޅުވާލަން. ޔާމީން ދެން މަސީޙު.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

މީގައި އަޅުގަނޑު ހިތަށް އަރަނީ މި ދައްކަނީ ވަރަށް ބޮޑު ބަޖެޓެއްގެ ވާހަކަ. އެހެންވީމާ، ކޮންމެވެސް ވަރަކަށް ބެކްގްރައުންޑު މަޢުލޫމާތު މުޤައްރިރުގައި ހުންނާނެ. އެއީ، ލޯކަލް ކައުންސިލުތަކުގެ އިންތިޚާބުތަކަށް ބަލާ ކަމަށް ވަންޏާ ނޫނިއްޔާ ހުރިހާ ރަށްރަށުގެ އިންތިޚާބު ނިމިގެން ދިޔައިމާ މި ޖުމުލަ ކިތައް ކައުންސިލަރުންތޯ ތިއްބަވާނީ؟ ކިތައް ކައުންސިލް މެންބަރުންތޯ ތިއްބަވާނީ؟ އެހެންވީމާ، ޖުމްލަ ތިއްބަވާނެ ކައުންސިލް މެންބަރުން އެނގުނީމާ އަޅުގަނޑުމެންނަށް އެނގޭނީ، އަހަރެއްގެ މައްޗަށް ނޫނީ މަހެއްގެ މައްޗަށް މި ދައްކަނީ 20 މިލިއަން ރުފިޔާގެ ވާހަކަތޯ؟ 15 މިލިއަން ރުފިޔާގެ ވާހަކަތޯ؟ ދެން، ހަމަ ކައުންސިލްތަކަށް ކުރިމަތިލާ މީހުންނަށް ހަމަ ސުއިޓަބަލެއް ނުވާނެ 2000 ރުފިޔާ ދީގެންނެއް. ނުލިބޭނެ އެކަށީގެންވާ މީހުންނެއް ވެސް. އެހެންވީމާ، އަޅުގަނޑު ހިތަށްއަރަނީ ހަމަ މި އެގްރިގޭޓް ވިސްނާލަމާތޯއޭ ޖުމްލަ ކިތައް ކައުންސިލަރުންތޯ ތިބޭނީ. މިހާރު މި ޤާނޫނުގައި އޮތް ގޮތަށް ދާއިރާތަކާއި މި ދާއިރާތަކުގެ އަދަދުތައް ކަނޑައެޅިފައި ހުރީ މި ބަލައިލާފަ ކަންނޭނގެ. ދެން، ހަމަ މުޅި ބަޖެޓުގެ މަޢުލޫމާތު ވެސް އެންމެ ރަނގަޅަށް އެނގޭނެ އެއް ކޮމިޓީ އަށް ވާނެ މި ކޮމިޓީ. އެހެންވީމާ، އަޅުގަނޑު ހިތަށްއަރަނީ ތަންކޮޅެއް ޒިންމާދާރު ގޮތެއްގައި މިކަންކުރާ ކަމަށް ވަންޏާ މި މަޢުލޫމާތު އަޅުގަނޑުމެން ބަލައިލާފައި، ދެން އެކަށީގެންވާ އަދަދަކާ ދޭތެރޭގައި ވިސްނަން ފަސޭހަވާނެ ކަންނޭނގެ. 
ރިޔާސަތުން ވާހަކަދެއްކެވުން:

އާދެ، މިހާރު އަޅުގަނޑުމެން މި އިލެކްޝަންސް ކޮމިޝަނަށް އިއްޔެ ލިޔެފައި އޮންނާނީ މި ޤާނޫނުގެ ދަށުން މި ބާއްވާ ފުރަތަމަ އިންތިޚާބުގައި އިންތިޚާބުކުރަންޖެހެނީ ކިތައް ކައުންސިލަރުން ކަމުގެ ފިގަރ އެއް ދޭށޭ. ދެން، މީގައި ދެ ބާވަތެއްގެ ކައުންސިލަރުން މީގައި ހިމެނޭ. އެއީ، އަތޮޅު ކައުންސިލަރުންނާއި ރަށު ކައުންސިލަރުން. ދެން، މިހާރުވެސް ދެ މަގާމަކީ އޮތް ދެ މަގާމު. އެހެންވީމާ، މިހާރު މި މަގާމުތަކުގައި ތިއްބެވި ބޭފުޅުންނަށް ލިބެދެމުންދާ އިނާޔަތްތަކުގެ މަޢުލޫމާތުތައް ވެސް އަޅުގަނޑުމެން ފިނޭންސް މިނިސްޓްރީ ނޫން ނަމަ ރައީސް އޮފީސް މެދުވެރިކޮށް މި ހޯދުމަށް މިއަދު ލިޔާނަން. އެހެންވީމާ، އެ ގޮތަށް އަދި މަޢުލޫމާތު ފުރިހަމަކޮށްލަން ވަގުތުކޮޅެއް ނަގާނެ. އެހެންނަމަވެސް، އަޅުގަނޑު މީތި މި އެޖެންޑާ ކުރީ ތި ބޭފުޅުންގެ ވިސްނުން ވެސް މި ކަމުގައި އޮތް ގޮތެއް ބަލައިލަން ބޭނުންވާތީ. މަސީޙު ދެން އިލިޔާސް.

ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙަންމަދު ވާހަކަދެއްކެވުން: 

އަޅުގަނޑު ދަންނަވާލަން އުޅުނު ނުކުތާ މިހާރު މުޤައްރިރު ސާފުކޮށްދެއްވާފައި. ވިދާޅުވީ، މިހާރު އެ މަގާމުތަކުގައި ތިއްބެވި ބޭފުޅުންނަށް ލިބޭ މުސާރައިގެ މަޢުލޫމާތު ސާފުކުރެއްވުމަށް ރައީސް އޮފީހަށް ލިޔުއްވާ ވާހަކަ. އެހެންވީމާ، އެ ވާހަކަ އަޅުގަނޑު ދަންނަވާލަން. އަޅުގަނޑުމެން، މުސާރަ އިން ނިންމާއިރު މިހާރުގެ ޕޮޒިޝަން ވެސް ބަލައިލުން ރަނގަޅޭ. 
ރިޔާސަތުން ވާހަކަދެއްކެވުން:

އާދެ، މިހާރު ނެތް މަގާމެއް ވެސް ދެއްތޯ އުފެދިގެންދާނެ ސިޓީ ކައުންސިލެއް މާލޭގައި އުފައްދާއިރު. ސިޓީ ކައުންސިލަރާ، މިހިރަ މިހިރަ ކަންކަމަށް ވެސް ދާނެ. އެހެންވީމާ، މުޅިން އެ މަޢުލޫމާތުގެ މައްޗަކަށް ނޫން ބިނާ ވާނީ އަޅުގަނޑުމެން ގޮތްތަކެއް ނިންމަންޖެހޭނެ. އިލިޔާސް. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

މަސީޙު އެ ވިދާޅުވި ގޮތަށް އަޅުގަނޑުމެން ގޮތްތަކެއް ނިންމާއިރު އެ މަޢުލޫމާތު ހުރެގެން ނިންމުމަކީ މުހިއްމު ކަމެއް ހެން އަޅުގަނޑަށް ހީވަނީ. ދެން، އެ މަޢުލޫމާތުތައް ހޯދާއިރު މިހާރު ކަތީބުން ކުރީގައި ވެސް ތިއްބަވާ. އަދި މިހާރު ވެސް ތިއްބަވާ. އެހެންވީމާ، ކަތީބުންނާއި، މުޢާާވިނުންނާ އެ ބޭފުޅުންގެ މިހާރު ލިބޭ މުސާރައިގެ ޑީޓެއިލްސް އަދި އިނާޔަތްތަކާ އެއްޗެހި އަޅުގަނޑުމެންނަށް އެނގިއްޖިއްޔާ އަޅުގަނޑުމެން މި އެ ބޭފުޅުންނަށް މުސާރަ އެއް ކަނޑައަޅުއްވާއިރު އަޅުގަނޑުމެންނަށް ފަސޭހަވާނެ. އެހެންވީމާ، އެ މަޢުލޫމާތުތައް ވެސް ހޯއްދެވުން މުހިއްމު ހެން އަޅުގަނޑަށް ހީވަނީ.

ރިޔާސަތުން ވާހަކަދެއްކެވުން:

އާދެ، މި އައިޓަމުގައި އެހެން އެއްވެސް ބޭފުޅަކު ފުރުޞަތަކަށް ބޭނުންވޭތޯ. އާދެ، އެހެންވީމާ، މި މަޢުލޫމާތުތައް ގެނެއްސަ އަޅުގަނޑުމެން މިއަށް ބަހުސް ކުރިއަށް ގެންދާ ގޮތަށް އަޅުގަނޑު ކުރިއަށް މި ގެންދަނީ. އާދެ، އިލިޔާސް.
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

މި އަޅުގަނޑަށް ފެނޭ އަޅުގަނޑުމެން މި ނިންމާނެ މި ކޮމިޓީ ނިންމާނެ ޑެޑްލައިނެއް ކަނޑައަޅާފައި ކުރިއަށް ގެންދަން. އެއީ، ސަބަބަކީ މިހާރު ވެސް ކައުންސިލަރުން މިއަށް ކުރިމަތިލާން ތިބޭ މީހުންނަށް ދޭނެ ވަރެއް ނޭނގިގެން ވަރަށް ގިނަ މީހުންގެ ޝަކުވާތައް އެބަ ހުރި. ދެން، ބައެއް ބޭފުޅުން ވިދާޅުވަނީ ތިމަންނަމެން ކުރިމަތިލާނީ ލިބޭނެ އެއްޗެއް ވެސް އެނގިގެންނޭ. އެއީ، ގިނަ އިން ވަޒީފާތަކުގައާ އެއްޗެހީގައި ތިބި މީހުން ކުރިމަތިލާން މި އުޅެނީ. އެހެންވީމާ، އަޅުގަނޑުމެން ޑެޑްލައިނެއް ކަނޑައަޅައިގެން މި ކަމަށް މި އޮތީ ވަރަށް ކުޑަ ދުވަސްކޮޅެއް. އެހެންވީމާ، އަޅުގަނޑުމެން ޑެޑްލައިނެއް ކަނޑައަޅައިގެން ކުރިއަށް ގެންދިއުން މުހިއްމު ހެން ހީވަނީ. އެހެންވީމާ، އެގޮތަށް މުއްދަތެއް ޑެޑްލައިނެއް ކަނޑައެޅުން ބޮޑަށް ފެންނާތީ އެ ގޮތަށް ހުށަހަޅަން. 

ރިޔާސަތުން ވާހަކަދެއްކެވުން:

އާދެ، މިއަދު އަޅުގަނޑުމެންނަށް އެނގޭނެ ބުރާސްފަތި ދުވަހު އަދި ހޮނިހިރު ދުވަހު މަޖިލިސްގެ ޖަލްސާ ބައްވަންޏާ އެކަން. އެއީ، ހޮނިހިރު ދުވަހަކީ 7 ވަނަ ދުވަސް. އެ އިންތިޤާލީ މަރުޙަލާ ނިމޭ ދުވަސްވީމާ، އެ ދުވަހު ވެސް ބާއްވަންޖެހުން އެކަށީގެންވޭ. އެއީ، ސިވިލް ސަރވިސް ކޮމިޝަނާއި، ހިއުމަން ރައިޓްސް ކޮމިޝަނާ މި ތަންނުގެ ބޭފުޅުންގެ ކޮމިޓީ ރިޕޯޓުތައް ނިިމިގެން ހުށަހެޅުން. އެހެންވީމާ، އެ ބާއްވާ ކަމަށް ވަންޏާ އަޅުގަނޑު މިހިރީ ހަމަ ބުރާސްފަތީގައި ވެސް ހޮނިހިރުގައި ވެސް ޖަލްސާ ބާއްވަން. ދެން، އަޅުގަނޑު ވަރަށް މަސައްކަތްކުރާނަން މިއަދާއި މި މާދަމާ މި މަޢުލޫމާތުތައް ލިބޭތޯ. އެހެންވެއްޖިއްޔާ ބުރާސްފަތީގައި ވެސް އަޅުގަނޑުމެން ބޭއްވިދާނެ. ދެން، އަޅުގަނޑަށް ހީވަނީ ސޭފުވާނެހެން ހޯމަ ދުވަސް ޑެޑްލައިނަކަށް ކަނޑައެޅިއްޔާ. އެއީ، ހޯމަ ދުވަހަކީ ހަމަ ރަސްމީކޮށް އޮންނާނެ ވެސް ދުވަހެއް. އާދެ، އެހެންވީމާ، އެހެން ބޭފުޅަކު އިތުރަށް އެއްޗެއް ދަންނަވަން ނެތިއްޔާ އަޅުގަނޑު މި ދަނީ އެޖެންޑާ ނަންބަރު 3 އަށް. އެޖެންޑާ ނަންބަރު 3 ގައި އުޅޭ އިޝޫ އަކީ 2010 ވަނަ އަހަރުގެ ބަޖެޓުގައ ދަނޑުވެރިންނަށް ސަބްސިޑީ ލިބިދިނުމަށް ކަނޑައަޅާފައިވާ 50 މިލިއަން ރުފިޔާ ލިބިދޭނެ އުސޫލުތައް އަޅުގަނޑުމެންނަށް މި އޮތީ ނުނިންމި. ނުނިންމިގެން މި އުޅޭ ސަބަބަކީ ފިޝަރީޒް މިނިސްޓްރީން ފޮނުވި އެތި އަޅުގަނޑުމެނަށް ކަމުނުދާތީ އެ އަޅުގަނޑުމެން އެ ބޭފުޅުންނަށް ދެންނެވިން ދަނޑުވެރިންނާ ބެހޭ ޑޭޓާބޭސް އެއް ނޫނީ މަޢުލޫމާތުތައް އެކުލަވާލާފައި އެއްޗެއް އެ އަޅުގަނޑުމެންނަށް ފޮނުވައިދޭށެ. ދެން، އަޅުގަނޑުމެން ތަކުރާރުކޮށް މަސައްކަތްކޮށްފިން އެ މަޢުލޫމާތުތައް ހޯދުމަށް. އެހެންނަމަވެސް، މި ވާ ގޮަތަކީ އެ ބޭފުޅުން އެންމެ ފަހުން އަޅުގަނޑުމެން ފޮނުވި ސިޓީ ފޮނުވީ 7 ޖުލައި ގައި، އެ ބޭފުޅުންގެ ޚަބަރެއް ނުވެގެން. އެ ސިޓީގައި ޖަވާބު އެރުވިފައި ވަނީ 11 ޖުލައިގައި ދެއްވާފައި ވިދާޅުވަނީ ސިޓީގައި ބަޔާންކުރެވިފައިވާ ގޮތަށް ދަނޑުވެރިކަންކުރާ ފަރާތްތަކުގެ ރަޖިސްޓްރީ އެކުލަވާލުމަށްޓަކައި ހޯދަންޖެހޭ މަޢުލުމާތު އެއްކުރުމުގެ މަސައްކަތް އަތޮޅު އޮފީސްތަކާއި ރަށު އޮފީސްތައް މެދުވެރިކޮށް މިނިސްޓްރީގެ ފަރާތުން ގެންދަނީ ކުރަމުންނެވެ. އެނގިވަޑައިގަންނަވާނެ ފަދައިން ދިވެހިރާއްޖޭގެ ދަނޑުބިންތަކަކީ މީގެ ކުރީގައި ރަޖިސްޓްރީކުރެވިފައި ނުވާ ތަންތަން ކަމަށް ވާތީ ދަނޑުވެރިކަން ކުރާ ފަރާތްތަކުގެ ލިސްޓެއް މިވީހާ ތަނަށް އަދި އެކުލަވާލެވިފައި ނުވެ އެވެ. އެހެންކަމުން މި މައްސަަލަ ފުރިހަމަކުރުމަށް ތަފާތު ދަތިތައް ދަނީ ކުރިމަތިވަމުންނޭ. ދަނޑުވެރިކަމުގައި ބެލެވޭނެ މިންގަނޑުތަކާއި ދަނޑުވެރިކަން ކުރާ ބިމާ ބެހޭ މަޢުލޫމާތުތަކާއި ދަނޑުވެރިން ބަހާލެވިފައި ވާ ގިންތިތަކާއި އަދިވެސް ދަނޑުވެރިކަމާ ބެހޭ ކަންކަމާ ގުޅޭ ގޮތުން ދަނޑުވެރިންގެ ފަރާތުން ތަފާތު ޝަކުވާތަކާއި ޚިޔާލުތައް މިނިސްޓްރީ އަށް ދަނީ ލިބެމުންނެވެ. އެހެންކަމުން، އެކަންތައްތަކަށް ރިޢާޔަތްކޮށް ދަނޑުވެރިންނަށް މި ކަމާ ބެހޭ އެންމެހައި މަޢުލޫމާތު ފޯރުކޮށްދިނުމުގެ މަސައްކަތް މިހާރު ދަނީ ކުރައްވަމުންނޭ. ވީމާ، ރަޖިސްޓްރީ އެކުލަވާލުމަށް މިހާރު މި ކުރަމުންދާ މަސައްކަތުގައި މިފަދަ ދަތިތައް ހުރުމާ އެކު، ދަނޑުވެރިންގެ ލިސްޓެއް އެކުލަވާލާނެ ސީދާ ސުންގަޑި އެއް ކަނޑައެޅުމަކީ ދަތިކަމެއް ކަމުގައި ދަންނަވަމެވެ. މިނިސްޓްރީގެ ފަރާތުން މަސައްކަތްކުރަމުން މި ގެންދަނީ ވީހާވެސް ފުޅާ ދާއިރާއެއްގައި ސަބްސިޑީގެ އެހީ ދަނޑުވެރިންނަށް ފޯރުކޮށްދިނުމަށެވެ. އެގޮތުން ދަނޑުވެރިކަމަށް އެތެރެ ކުރެވޭ ތަކެތީން ޑިއުޓީން ބައެއް މަޢާފުކުރުމާއި ދަނޑުވެރިކަމުގައި ހަރަކާތްތެރި ވާ އަންހެނުންނަށް އިސްކަންދީގެން ސަބްސިޑީން ބައެއް ކަނޑައެޅުމާއި ދަނޑުވެރިކަމުގައި ބިދޭސީންނަށްވުރެ ދިވެހިން ގިނައިން ގެންގުޅޭ ފަރާތްތަކުން އިސްކަންދިނުން ހިމެނެ އެވެ. މީގެއިތުރުން ދަނޑުވެރިންނަށް އިންޓްރަސްޓާ ނުލާ ލޯނު ދޫކުރުން ހިމެނެ އެވެ. ދަނޑުވެރިކަން ކުރާ ފަރާތްތަކުގެ ރަޖިސްޓްރީ އެކުލާވާލެވުނުހާ އަވަހަކަށް ތިޔަ އިދާރާއާ އެކު ހިއްސާކުރާނެ ވާހަކަ ދެންނެވީމެވެ. ދެން، މީގެކުރިން އެ ބޭފުޅުން ފޮނުއްވި ޕްރޮޕޯޒަލްގައި އޮތް އެއްވެސް ވާހަކަ އެއް ނޫން މި ފަހު ޕެރޮގެރާފުގައި މި އޮތީކީ އެއް. އެ ބޭފުޅުން ވިދާޅުފައި އޮތީ މީގެ ކުރީގައި ދަނޑުވެރިންގެ ތެރެއިން 2000 މީހުންނަށް ހެލްތު އިންޝުއަރެންސް ސްކީމުގައި ބައިވެރިވާން ލާރި ދައްކައިދޭ ވާހަކަ. އެއީ އެއް ވާހަކަ. އެހެންވީމާ، މިވެސް އައު ވާހަކަ އެއް. އެހެންވީމާ، މީގައި ސުންގަޑި އެއް ކަނޑައެޅިފައި ނެތީމަ ދެން، މި 50 މިލިއަން ރުފިޔާ ލިބިނުދެވި ކުރިއަށް މި ދަނީ. އެހެންވީމާ، ދެން ތި ބޭފުޅުން މިކަމާ ދޭތެރޭގައި ގޮތެއް ނިންމަވައިދެއްވުމަށް އަޅުގަނޑު މީތި މި އެޖެންޑާކުރީ. ނާޝިޒު ފުރަތަމަ.
އަލިފުށީ ދާއިރާގެ މެންބަރު މުޙައްމަދު ނާޝިޒު ވާހަކަދެއްކެވުން:

ޝުުކުރިއްޔާ މުޤައްރިރު. އަޅުގަނޑު މި ސިޓީން ޙަޤީޤަތުގައި އަޅުގަނޑުމެން މި ކޮމިޓީ އަށް ބޭނުންވާ މަޢުލޫމާތެއް ނެތް ލިބިފަ އެއް. އެއީ، މިކަންކުރާއިރު މި ރަޖިސްޓްރީކުރުމުގެ ޕްރޮސެސް އެއީ ކަންނޭނގެ އަޅުގަނޑުމެންނަށް ބެޓަރ ވާ އެއްޗަކީ. ކޮންމެހެން އޭގެ ސުންގަޑި އެއް ކަނޑައެޅުން، ނޫނިއްޔާ އެކަން ވާނެ މުއްދަތަކަށް ވުރެ ބޮޑަށް ޕްރޮސެސް ކަންނޭނގެ. ކޮންބައެއްތޯ ދަނޑުވެރިންގެ ގޮތުގައި މި ކޮލިފައި ވަނީ. އެއީ އެ ރަށެއްގައި ހުންނަ ކައުންސިލަރު ހިތުގައި އޮންނަ އެއްޗެއްތޯ، ނޫނީ އެއީ ވަކި ކުލައެއްގެ މޭވާ އަޅާ ގަސްގަސް ދަނޑުވެރިކަމުގައި ހައްދާ މީހުންނަށް ލިބޭ އެއްޗެއްތޯ. އެހެންވީމާ، މިއިން އެއްވެސް ކަހަލަ ކްރައިޓީރިއާ އެއް ނެތޭ އަޅުގަނޑުމެންނަކަށް ލިބިފަ އެއް. އެހެންވީމާ، އަޅުގަނޑަށް ޤަބޫލެއް ނުކުރޭ އެއްވެސް ހާލަތެއްގައި އަޅުގަނޑުމެންނަށް މަޢުލޫމާތު ލިބޭ ގޮތަކަށް ބައްޓަންކުރެވިފައި ވާ ސިޓީއެއް ކަމަކަށް. އެހެންވީމާ، އަޅުގަނޑުމެން އަދިވެސް އެއް ފަހަރު އަޅުގަނޑު ޤަބޫލުކުރާ ގޮތުގައި މިނިސްޓްރީއަށް އަދި އެބަޖެހޭ އެދެން މި ޕްރޮސެސް އަޅުގަނޑުމެންނަށް ލިބޭ ގޮތަކަށް އެ ޕްރޮސެސްގެ މަޢުލޫމާތު ލިބޭނެ ގޮތަަކަށް މި މަޢުލޫމާތު އެފ ަރާތުން ފޯރުކޮށްދޭތޯ. އޭރުން ކަންނޭނގެ އަޅުގަނޑުމެންނަށް މި ކޮލިފިކޭޝަން މި ޕްރޮސެސް އާއި އަދި ކޮލިފައި މި ވެވެނީ ކިހާ ވަރެއްގެ މީހެއް ކަމާ މިކަންކަން އަޅުގަނޑުމެންނަށް ޑިޓައިމަންކުރެވޭނީ. ދެން، މުޤައްރިރު ފާހަގަކުރެއްވި ފަދައިން މީގައި އަނެއްކާ މިހާރު އިތުރު ބައިތަކެއް ހިމެނިފައި. ދަނޑުވެރިގެ ތެރެއިން އަންހެނުންނަށް އިސްކަންދިނުމާއި ދަނޑުވެރިންގެ ޑިއުޓީ މަޢާފުކުރުމުގެ ބައި، ދެން ބިދޭސީންނަށްވުރެ ދިވެހިން ގިނައިން ގެންގުޅޭ ފަރާތެއްގެ އިސްކަން ދިނުމަށް. މިހާރު އިތުރު ވާހަކަތަކެއް އައިއްސަ މި އޮތީ. އެހެންވީމާ، އަޅުގަނޑަށް ފެނޭ ފުރަތަމަ ދަނޑުވެރިންގެ ލިސްޓެއް އެކުލަވާލާއިރު މިގެންގުޅޭ ޕްރޮސެސް ގެނައުމަކީ މިއީ ވަރަށް މުހިއްމު ކަމެއް ކަމަށް މި މަސައްކަތް ކުރިއަށް ގެންދަން.  އަދި މި ކަމަށް ސުންގަޑި އެއް ކަނޑައެޅުމުގައި ވެސް މި މަޢުލޫމާތުތައް ލިބިގެން ނޫނީ އަޅުގަނޑުމެންނަށް މި ކުރިއަށް ގެންދެވޭނެ ކަމަކަށް އަޅުގަނޑަށް ޤަބޫލު ނުކުރެވޭ. އެހެންވީމާ، އެ ވާހަކަ ދަންނަވާލަން.
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމު ވާހަކަދެއްކެވުން:

އާދެ، ޝުކުރިއްޔާ. އަޅުގަނޑަށް ހިވަނީ އަޅުގަނޑުމެން ތަފާތު ކްރައިޓީރިއާ އަށް ވިސްނަންވީ ކަންނޭނގެ. މިނިސްޓްރީގެ ސިޓީގައި ފުރަތަމަ އެޑްމިޓުކުރައްވަނީ އެ ބޭފުޅުންގެ އަތްޕުޅުގައި އެ މަޢުލޫމާތު ނެތް ކަމަށް. ދެން، އަނެއްކާ ފިޒިކަލް އިއަރ އެއްގައި އެކަން ވަންޏާ އެ އަހަރުގައި ބޭނުން ނުހިފޭނެ ކަމަށް. މިހާރު އަޅުގަނޑުމެންނަށް އެނގޭނެ ސުންގަޑި ކަނޑައަޅަން އެނގޭ ކަމަށް ވަންޏާ. އެކަމަކު، ހަމަ ސިޓީގައި އެބަ ވިދާޅުވޭ ދަނޑުވެރިކަން ކުރާ އަންހެނުންނަށް މި ލުއި ލޯނު ދެއްވާނެ ވާހަކަ. އެހެންވީމާ، ހަމަގައިމުވެސް ދަނޑުވެރިކަން ކުރާ އަންހެނުންގެ ލިސްޓެއް އޮންނަންވާނެ. އެވެސް އޮތް ކަމެއް ނޭނގެ. އެހެންވީމާ، އަޅުގަނޑަކަށް ނުވިސްނޭ އަޅުގަނޑަށް ޤަބޫލުކުރެވެނީ މިނިސްޓްރީ އޮފް ފިޝަރީޒް އެންޑު އެގްރިކަލްޗަރުން ރާއްވަވާފައި ހަމަ ތި އޮތީ ވަރަށް ސަބްޖެކްޓިވް އާބިޓްރީ އުސޫލަކުން މި ސަބްސިޑީ ދެއްވަން. އެއީކީ، އަޅުގަނޑަކަށް ޤަބޫލުކުރެވޭ އުސޫލެއް ނޫން އިނގޭތޯ. އެއީ، އަޅުގަނޑަކަށް އެއްގޮތަކަށް ވެސް ޤަބޫލުކުރެވޭ އުސޫލެއް ނޫން. މި ހަމަ ކަނޑައެޅިގެން މަޖިލީހުގެ އޯވަރސީ ކޮމިޓީއަކަށް އެ ވިދާޅުވަނީ ތިމަންނަމެން އަތުގައި މި މަޢުލޫމާތެއް ނެތޭ. ދެން، އެއްކުރައްވަން ނިންމަވާފައި އެހެރީ ވެސް ވަރަށް އާބިޓްރީ ގޮތަކަށް. އެހެންވީމާ، އަޅުގަނޑަކަށް ހިއެއް ނުވޭ އަޅުގަނޑުމެންނަށް އެއްވެސް އިންސާފުވެރި ގޮތަކަށް މިކަން ކުރެވިދާނެ ހެނެއް. ދެން، އެހެންވީމާ، އަޅުގަނޑު ހިތަށްއަރަނީ އަޅުގަނޑުމެންނަށް ފުރުޞަތެއް އޮތް ކަމަށް ވަންޏާ މިއަށްވުރެ އޮބްޖެކްޓިވް، މިއަށްވުރެ ވަކި ފަރާތަކަށް ނުޖެހެވޭ ގޮތަށް މިކަން ކުރުން ކަންނޭނގެ ބުއްދިވެރިވާނީ. ދެން، މިގޮތަށް ދަންނަވާއިރު އަޅުގަނޑު ހަމަ ސަޖެސްޝަނެއް ވެސް އަރުވާނަން. މި އެއް ސަޖެސްޝަނަކީ ހަމަ ސަރުކާރަށް ސީދާ 50 މިލިއަން ރުފިޔާ ބަޖެޓުގެ ތެރެއިން މިހާރު މިހާ ހިސާބަށް އައިމާ ނަގާފައި ދަނޑުވެރިކަން ކުރާ ފަރާތްތަކަށް، ނޫނީ އެހެން ފަރާތަކަށް ދޭއިރު ހަމަ ފުދޭވަރެއްގެ ސަރުކާރަށް ވެސް ހަމަ ބަޖެޓުގެ ކޮންސްޓްރެއިސް އެއް އަންނާނެ އިނގޭތޯ. ދެން، ދެވަނަ ކަމަކީ އަދިވެސް ސުންގަޑި ކަނޑަނޭޅޭ ކަމަށް ވަންޏާ ފިޒިކަލް އިޔަރ އަށް ބަހަންދިން އެއްޗެއްގެ ބޭނުން މަޖިލީހުން އެ ނިންމި ގޮތަކަށް ނުކުރެވޭ އިނގޭތޯ. އެހެންވީމާ، އަޅުގަނޑު ސަޖިސްޓުކުރަނީ މިހާރު ޑިއުޓީ މާފުކުރާ. އެއީ، ކޮންމެ ގޮތެއް ވިޔަސް ދަނޑުވެރިކަމާ ބެހޭ ސާމާނު ދަނޑުވެރިކަމަށް އެކަށީގެންވާ ގޮތަށް ކުރާ ބަޔަކު އެ ސާމާނު ގަންނާނީ. އެ ބަޔެއްގެ ބޭނުމަށް ގެންނާނީ. އެހެންވީމާ، މީގައި އެންމެ ޓެންޖިބަލް ގޮތެއް ކަމަށް އަޅުގަނޑަށް ހީވަނީ އެންމެ އިންސާފުވެރި ގޮތަކަށް ވާނީ އެ ގެންނަ ސާމާނުގައި މިހާރު ޑިއުޓީ މާފުކުރެވޭ މިންވަރުގެ އިތުރަށް 50 މިލިއަން އިތުރަށް ޑިއުޓީ މާފުކުރެވޭނެ ގޮތްތަކެއް ހަމަޖައްސައިދިނުން. އޭރުން ސަރުކާރަކަށް އިމީޑިއޭޓްލީ ކޭޝް އައުޓްލީ 50 މިލިއަނެއް ނާންނާނެ އިނގޭތޯ. އަޅުގަނޑަށް ހީވަނީ އެއީ ކަންނޭނގެ އެންމެ އިންސާފުވެރި ގޮތަކަށް ވާނީ. އެއްވެސް އެކަށީގެންވާ ގޮތަކަށް ދަނޑުވެރިކަން ކުރާ ކަމަށް ވަންޏާ ފާޓިލައިޒަރު ގަތުން ވިޔަސް، މުޑުވައް ގަތުން ވިޔަސް، އަދި އެހެން އެއްޗެއް ގަތުން ވިޔަސް، އޭނގެ ބޭނުން ހިފާނެ. ބާޒާރުން ގަތަސް ނޫނީ އިމްޕޯޓު ކުރިޔަސް. އެހެންވީމާ، އަޅުގަނޑު ސަޖެސްޓުކުރަނީ މީގައި ހަމަ އެންމެ ސައިންޓިފިކް އެންމެ އޮބްޖެކްޓިވް ގޮތަކަށް ވާނީ ހަމަ މިހާރު ޑިއުޓީ ކޮންސެޝަން ދޭ މިންވަރުގެ އިތުރަށް 50 މިލިއަނުގެ އިތުރު ޑިއުޓީ ކޮނެްސެޝަން ދެވޭނެ އާ ފޯމިއުލާ އެއް ރޭވުން. އޭރަކަށް ތި އަންހެނުންނަށް ލުއި ލޯނު ދޭ ވާހަކަ އެއް ވެސް ނުދައްކާނެ. ހެލްތު އިންޝުއަރެންސްގެ ވާހަކަ އެއް ވެސް ނުދައްކާނެ. އެހެން ވާހަކަ އެއް ވެސް ނުދައްކާނެ. އެހެން ކަމަށް ވަންޏާ ހަމަ ދެ ދުވަހެއްގެ ތެރޭގައި އެ ކަނޑައަޅާފައި މި އަހަރުގެ ބާކީ މިއޮތް ބޮޑު މުއްދަތުގެ ތެރޭގައި އެ 50 މިލިއަންގެ ކޮންސެޝަން އެންޖޯއީކުރެވޭނެ ގޮތްތަކެއް ހަމަޖެހޭނެ ކަމަށް އަޅުގަނޑަށް ހީވޭ. ދެން، އަޅުގަނޑު ހަމަ މިދެންނެވީ ހަމަ ވަރަށް ސަސްޕިޝަސް އިނގޭތޯ، މިހާރު އެ ހަމަޖައްސަން އުޅުއްވާ ރެޖީމާ ދޭތެރޭގައި. ވަރަށް ސަބްޖެކްޓިވް ވާހަކަތަކެއް އެހެރީ ސިޓީގައި ދައްކަވާފައި. 

ރިޔާސަތުން ވާހަކަދެއްކެވުން:

އާދެ، މި މައްސަލަ އަކީ މިއީ ދެވަނަ ދައުރު ނިމުމުގެ ކުރީގައި އަޅުގަނޑުމެން ފިޝަރީޒަށް ލިޔެފައި އޮތް މައްސަލަ އެއް. އެހެންވީމާ، ރިސެސް މަސް އެއްކޮށް އެ ބޭފުޅުންނަށް އަޅުގަނޑުމެން ދިނީ އެކަން ކުރަން. ދެން ޖޫން މަހުންސުރެ ފެށިގެން އަޅުގަނޑުމެން މީތި ހޯދަން މި މަސައްކަތްކުރަނީ ޖަވާބު. އެންމެ ފަހުން ޕާމަނަންޓު ސެކްރެޓަރީއާ ގުޅައިގެން މީތި މި އޮތީ ހޯދާފަ. ދެން އެހެންވީމާ، މީގައި ހަމަ ޑޭޓާބޭސް އެއް ނެތީމަ އަލުންބަލުން އެ އެއްޗެހި އެކުލަވާލަން ނަގާ ވަގުތު ނަގާނީ ކަމަށް މި ވިދާޅުވަނީ. ދެން ކުރީގައި އެ ބޭފުޅުން ފޮނުވާފައި އޮތް ސިޓީ އަޅުގަނޑު އަތަކު ނެތް މިހާރު. އޭގައި އޮތް އިމްޕޯޓު ޑިއުޓީގެ ވާހަކަ ވެސް. ދެން އެހެންނަމަވެސް އިމްޕޯޓު ޑިއުޓީގައި މި ވާ ގޮތަކީ ރިޒޯޓުތަކަށް ވެސް ވަރަށް ބައިވަރު އެއްޗެހި އެތެރެކުރޭ. އޯގޭނިކް ފަރމިން އާ، އަނެއް ކަމަކާ، އަނެއް ކަމަކާ. އެހެންވީމާ، އޭގައިވެސް ހަމަ ދަނޑުވެރިކަމަށް އެތެރެކުރެވޭ އެއްޗެއްސަށް ވެސް އެ ވާންޖެހޭ. އެހެންވީމާ،  އ ެބޭފުޅުންގެ ފަރާތުން މި ހުށަހެޅުން އަންނަންޖެހޭނީ. ދެން އަޅުގަނޑުމެންނަށް އޭތި ގައިޑުކޮށްދެވިދާނެ. މަސީޙު ދެން އިލިޔާސް. 
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

މަސްވެރިކަމުގެ ސަބްސިޑީ ދިން އިރުވެސް އިޢުލާނެއް ކުރެއްވީ. އެހެންވީމާ، މިހާރު އެއް ގޮތަކީ ފުރަތަމަ ދަނޑުވެރިކަމުގެ ޑެފިނީޝަނެއް، ދަނޑުވެރިކަމަށް ބަލާނީ ކޮންކޮން ކަންތައްތަކެއް ކަމަށް ބަލާފައި، އެ މަޢުލޫމާތުތައް އެއްކޮށް އިޢުލާނެއް ކުރަންވީ، މިހާރު ދަނޑުވެރިންގެ ގޮތުގައި ބަލާ މީހުންގެ ރަޖިސްޓްރީ އެއް މިނިސްޓްރީ އިން އެކުލަވާލުމުގެ މަސައްކަތް މި ދަނީ ކުރަމުންނޭ. ދަނޑުވެރިކަމުގައި މި ބަލާ މިންގަނޑުތަކަކީ މިހިރީ އޭ. އެހެންވީމާ، މިވެނި މުއްދަތެއްގެ ކުރިން، އެއްމަސް ދުވަސް ނަމަވެސް ދީފައި އިޢުލާނެއް ކުރާނީ މި ޝަރުތުތައް ނޫނީ މި މިންގަނޑުތަކަށް ފެތޭ މީހުން ސިޓީ ލާށޭ ރަށު އޮފީސްތަކަށް. މި ކިޔާ ގޮތަށް އިޢުލާނުކޮށްފައި، އެއަށް ބަލައިގެން އެ ކަންތައް ކުރެވޭނީ. އެހެންނޫނިއްޔާ އެއީ ޓްރާންސްޕޭރަންޓު ޕްރޮސެސްއަކުން އެކަން ނުދާނެ ކަމަށް ހަމަ ވުމުގެ ޖާގަ އެބަ އޮތް. ދެން ދެވަނަ ނުކުތާއަކީ އިމްޕޯޓު ޑިއުޓީ ކަމަށް ވަންޏާ މި ވާ ގޮތަކީ އަސްލު ޙަޤީޤީ ދަނޑިވެރިނަކަށް ނޫން އެ މަންފާ އެ ލިބެނީކީ. އެއީ އެއްޗެހި އިމްޕޯޓު ޢާއްމު އުސޫލެއްގެ ގޮތުން ކުރާނީ ބޮޑެތި ވިޔަފާރިވެރިން ނޫނީ ބޮޑެތި އިންޑަސްޓްރިއަލް ގޮތުން ދަނޑުވެރިކަން ކުރާ މީހުން. އެހެންވީމާ، އެއީ ދަނޑުވެރިންނޭ އަޅުގަނޑުމެން ބުނަން އުޅޭ ބަހުގެ މި ދެންނެވީ ސަބްސިޑީ އެއް ދިނުމުގެ ނިޔަތުގައި ފާސްކޮށްފައި އޮތް ފާސްކުރުކަމުގައި ނުބެލި ހިނގައިދާނެ. އެހެންވީމާ، އެއީ އެންމެ ރަނގަޅު ގޮތް ކަމަށް ނުވެ ހިނގައިދާނެ. 

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
އާދެ، ބަޖެޓު ފާސްކޮށްފައި އޮތް އިރު މި 50 މިލިއަން ރުފިޔާ ބަހާނެ ގޮތް ކަނޑައަޅަންޖެހޭނީ މާލިއްޔަތު ކޮމިޓީންތޯ އަޅުގަނޑު ފުރަތަމަ ސާފުކޮށްލަން ބޭނުންވޭ. އެއީ އަޅުގަނޑަށް ހީވަނީ ބަޖެޓު ފާސްކުރި އިރު ބަޖެޓު ރިކޮމަންޑޭޝަންސްތަކުގެ ތެރެއިން ހުރިހާ ސަބްސިޑީޒް އަކީ މާލިއްޔަތު ކޮމިޓީ އިން ގޮތްތައް ކަނޑައަޅަންޖެހޭ ސަންސިޑީސްތަކެއް ނޫން. އެހެންވީމާ، އެކަން އަޅުގަނޑު ފުރަތަމަ ސާފްކޮށްލަން ބޭނުންވޭ. ދެން އަޅުގަނޑު ސާފުކޮށްލަން ބޭނުންވަނީ އިދާރީ މައްސަލަ އެއް. އެޖެންޑާ އެބަ ބަދަލުވޭ ކޮންމެ ދުވަހަކު ގޮތްތަކަކަށް. އެއީ އެޖެންޑާ އަޅުގަނޑުމެން ލިޔެފައި ދެން އަންނަ ދުވަހު އަންނަ އިރު އަނެއްކާ އިންނަނީ ބަދަލުވެފަ. ދެން އަޅުގަނޑުމެން ވެސް ބައެއް ފަހަރު އެޖެންޑާގައި ހުންނަ އެއްޗެއްސައް ތައްޔާރުވެފައި އިންދާ އަނެއްކާ އެޖެންޑާ ބަދަލުވުމުގެ ސަބަބުން އަޅުގަނޑުމެންނަށް އަނެއްކާ މި ޖެހެނީ އެހެން އެއްޗެސަށް ތައްޔާރުވާން. އެހެންވީމާ، މި އެޖެންޑާ ބަދަލުވަނީ ކީއްވެގެންތޯ އަޅުގަނޑު ސާފުކޮށްލަން ބޭނުންވޭ. ދެން ސިޓީއާ ބެހޭ ގޮތުން އަޅުގަނޑު ދަންނަވާލާއިރު އަޅުގަނޑުމެން މިނިސްޓްރީ އިން އެކަން އެ ބޭފުޅުން ދަނޑުވެރިންގެ މި ޑޭޓަރ ބޭސް އެއް ތައްޔާރުކުރައްވާ އިރު، ޑޭޓާބޭސް ތައްޔާރުކުރައްވާ ގޮތް އެއީ އަޅުގަނޑުމެންނަށް އަޅުގަނޑުމެން ބަލަންޖެހޭ ކަމެއް ހެނެއް އަޅުގަނޑަށް ހިއެއް ނުވޭ. އަޅުގަނޑަށް އެ މިނިސްޓްރީގެ ޓެކްނިކަލް ޓީމުން ހެން އެއީ ދަނޑުވެރިއެއްތޯ ނޫންތޯ ބަލާނީ. ދެން އަޅުގަނޑަށް މިހާރު ފާހަގަކުރެވޭ އަޅުގަނޑުގެ ދާއިރާގައި، ގައިމުވެސް އެބަ ދަނޑުވެރިކަން ކުރާ ބިންތަކެއް ހަމަ އަމިއްލައަށް ހަމަ ތަނެއްގައި ދަނޑުވެރިކަން ކުރަމުން ދަނީ. މިހާރު އެ މީހުންގެ ބިންތައް ރަޖިސްޓްރީކުރަން އަންގައިގެން ރަޖިސްޓްރީކުރުމުގެ ކަންތައްތައް އެބަކުރޭ. އެހެންވީމާ، ދެން އަޅުގަނޑަށް ސީދާ މަޢުލޫމާތު ލިބިފައި އޮތީކީ ނޫން. އަޅުގަނޑަށް ޤަބޫލުކުރެވެނީ އެއީ އެ ކަމުގެ ދަށުން ހިނގާ ކަމެއް ކަމަށް. އެއީ ރާއްޖޭގެ އެކި ދަނޑުވެރިކަން ކުރާ މީހުން ކުރީގައި ދަނޑުވެރިކަން ކުރަމުން މި އަންނަނީކީ ވަކި ބިންތަކެއް ހުރިހާ  ރަށަކު ރަޖިސްޓްރީ ކޮށްގެނެއް ނޫން. ބައެއް ރައްރަށުގައި އެބަޔަކު އަމިއްލައަށް ތަނެއް ހަދައިގެން ހަމަ ދަނޑުވެރިކަން ކުރަމުން އެބަ ދޭ. އެހެންވީމާ، މިނިސްޓްރީ އިން އަންގައިގެން ކަންނޭނގެ މިހާރު އެ ރަޖިސްޓްރީކުރަމުން އެ ގެންދަނީ. އެހެންވީމާ، އަޅުގަނޑަށް ހީވަނީ، އެހެންވީމަ ކަންނޭނގެ މި ޕްރޮސެސް މި ލަސްވަނީ. ދެން މި ޕްރޮސެސް ލަސްވާކަމުގައި ވަންޏާ އަޅުގަނޑުމެން ގޮތްތަކެއް ބަލާފައި މިއަށް ސަބްސިޑީޒް ދޭން މި ކޮމިޓީ އިން  ނިންމަންޖެހޭ ކަމެއް ވެއްޖިއްޔާ އަވަސް ގޮތެއްގައި ނިންމާފައި ގޮތެއް ކަނޑައެޅުމަކީ މުހިއްމު ކަމެއް ކަމުގައި އަޅުގަނޑު ދެކެން. 

ރިޔާސަތުން ވާހަކަދެއްކެވުން:
އާދެ، ދަނޑުވެރިންގެ ރަޖިސްޓްރީ އެއް ހަދަން، އަޅުގަނޑުމެން ރިކުއެސްޓުކުރަން ޖެހުނީ ވެސް ފިޝަރީޒް މިނިސްޓްރީ އިން ފޮނުވި ޕްރޮޕޯޒަލްގައި މި އޮންނަނީ 2000 ދަނޑުވެރިން ހެލްތު އިންޝުއަރެންސް ސްކީމުގައި ބައިވެރިކުރަން. އެހެންވީމާ، އެ 2000 ޚިޔާރުކުރާނެ ގޮތެއް ވެސް އެ ސުވާލު ވެސް އުފެދުނު. ދެން މާލިއްޔަތު ކޮމިޓީއިން ސަބްސިޑީގެ ކަންތައް ފާސްކޮށްފައި އޮތް ފާސްކުރުން އަޅުގަނޑު ހަމަ ބަލައިލަންޖެހޭނީ އޭތި. އާދެ، އެހެންވީމާ، އަޅުގަނޑު މީތި ޕާކުކުރަނީ އިނގޭތޯ. ދެން މީގެ ކުރީގައި ފިޝަރީޒް މިނިސްޓްރީ އިން ފޮނުވާފައި މި އޮތީ 2000 ދަނޑުވެރިންނަށް ދައްކަންޖެހޭ މަދަނަ ޕްރޮގްރާމުގައި ބައިވެރިކުރުމަށް ޗަންދާގެ ގޮތުގައި ދައްކަންޖެހޭ 1000 ރުފިޔާ ދައްކަދިނުމަށް 2 މިލިއަން. ދެން ކޯޕަރޭޓިވްސް ނޫނީ ގްރޫޕެއްގެ ގޮތުގައި ދަނޑުވެރިކަން ކުރަން ހުށަހަޅާ ފަރާތްތަކަށް 28 މިލިއަން ރުފިޔާގެ ސަބްސިޑީ ދިނުމަށް. ދަނޑުވެރިކަމުގައި އުފައްދާ ތަކެތި ޕްރޮސެސްކޮށްގެން މަތީ އަގު ލިބޭ އުފެއްދުންތައް އުފެއްދުމަށް ވެލިއު އެޑްކުރުމަށް އެހީތެރިވުމުގެ ގޮތުންދޭ ސަބްސިޑީ ދިނުމަށް މި ގޮތުން ވެލިއު އެޑްކުރުމަށް އިމްޕޯޓްކުރާ ތަކެތީގެ، ދަނޑުވެރިކަމުން އުފައްދާ ތަކެތި ބަންދުކުރުމަށް ބޭނުންކުރާ ސާމާނާއި ވެލިއުވެއިންގެ އުފެއްދުންތެރިކަން އިތުރުކުރުމަށް ބޭނުންވާ ސާމާނުގެ ޑިއުޓީގެ %50 ދައްކައިދިނުމަށް 20 މިލިއަން ރުފިޔާ. އެހެންވީމާ، އެވެސް ނެތް އެއްވެސް ކަހަލަ ޑީޓެއިލެއް. އެހެންވީމާ، އަދި އަޅުގަނޑު ހަމަ އިތުރަށް ލިޔެލާނަން މިކަން އަވަސްވާނެ ގޮތެއް އޮތްތޯ. (ވަގުތުކޮޅަކަށްފަހު) އަޅުގަނޑު ޕާކުކޮށްފައި ކުރިއަށް ދަނީ އެޖެންޑާގެ 4 ވަނަ މައްސަލައަށް އިނގޭތޯ. އާދެ، 4 ވަނަ މައްސަލަ. 4 ވަނަ މައްސަލަ އަކީ އެންޓި ކޮރަޕްޝަން ކޮމިޝަންގެ ކޮމިޝަނަރެއްގެ މަޤާމު އަދާ ކުރެއްވި މައްޗަށްގޮޅި ފެހިއަލި، ޢަބްދުލްރަޙީމް ޢަބްދުއްރަޙްމާނު ފޮނުއްވާފައި އޮތް މައްސަލަ އެއް. މި މައްސަލަ ޢާއްމު ކޮމިޓީ އަށް ދިޔައިމަ ޢާއްމު ކޮމިޓީ އިން މި ވިދާޅުވަނީ މީގެ ސްކޯޕަކީ މާލިއްޔަތު ކޮމިޓީއޭ. ދެން މި މައްސަލައަކީ ޢަބްދުއްރަޙީމް ޢަބްދުލްރަޙްމާނު ފޮނުއްވާފައި އޮތް މައްސަލަ އެއް ކަމުގައި ވިޔަސް މި މައްސަލަ މިހާރު ދިމާވާ އެތައް ބަޔަކު އެބަތިބި. އެއީ ކޮމިޝަންތަކުގެ މެންބަރުން ބަދަކުވަމުން ދިއުމާ ގުޅިގެން އެ މެންބަރުންނަށް ރިޓައަރމަންޓު ޕެކޭޖު ނުލިބުމުގެ މައްސަލަ މި މައްސަލަ އަކީ. މިހާރު ޢަބްދުއްރަޙީމް ޢަބްދުލްރަޙްމާނު މި ވިދާޅުވަނީ 1973 ވަނަ  އަހަރުން ފެށިގެން އެ ބޭފުޅާ މަސައްކަތްކުރަމުން ގޮސް އެންޓި ކޮރަޕްޝަން ކޮމިޝަނުގެ ކޮމިޝަނަރަކަށް ހުއްޓާ އެ މަޤާމު ގެއްލުނީ. ގެއްލުނީމަ، އެއްވެސް ކަހަލަ ރިޓައަރމަންޓު ޕެކޭޖެއް ނުލިބި އެ ބޭފުޅާ މިހާރު ހުންނަވީ ގޭގައި. ހުންނަވަންޖެހުނީ. އެހެންވީމާ، މި އިޝޫ މީ. ދެން އަޅުގަނޑަށް އެނގިފައި އޮތް ގޮތުގައި އުއްތަމަ ފަނޑިޔާރަށް ވެސް ވީ ހަމަ މިހެން. އެ ބޭފުޅާއަކަށް ވެސް ހަމަ އެއްވެސް އެއްޗެއް ލިބިވަޑައިނުގަންނަވާ ގޮތަށް މިހާރު މި ހުރީ. ދެން ހަމަ މިހާރު ސުޕްރީމް ކޯޓުގައި ތިއްބެވި ފަނޑިޔާރުންނާއި މިހާރު ހިއުމަން ރައިޓްސް ކޮމިޝަންގައި ތިއްބެވި 3 ބޭފުޅަކަށް ވެސް މައްސަލަ ވަރަށް އަވަހަށް ދިމާވާނެ. އެއީ އެ ތިން ބޭފުޅުން ވެސް ބާކީ ވަނީ. އަދި މިދެންނެވިހެން ރިޓައަރމަންޓު އުމުރަށް ނުދިޔަކަމުގައި ވިޔަސް. 55 ނުވިޔަސް، 65 ނުވިޔަސް. އެހެންވީމާ، ފިނޭންސް މިނިސްޓްރީ އިން މި ދެއްވާ ޖަވާބަކީ އެ މީހަކު ސަރުކާރު އޮފީސްތަކުގައި ވަޒީފާ އަދާކުރާ މުވައްޒަފުންނަށް އިނާޔަތްތަކާއި އެލަވަންސް ހަމަޖައްސަވަނީ އެ މުވައްޒަފަކު ވަޒީފާ އަދާކުރާ އޮފީހަކުންނޭ. އަލްފާޟިލް ޢަބްދުއްރަޙީމް ޢަބްދުލްރަޙްމާނު ސިޓީގައި އެދިވަޑައިގެންފައިވާ އިނާޔަތް ހަމަޖެއްސުމަކީ މި މިނިސްޓްރީގެ ކަމެއް ކަމުގައި ނުވާތީ މި ވާހަކަ ދެންނެވީމެވެ. އެހެންވީމާ، މިއަށް އަޅުގަނޑުމެން އެބަޖެހޭ ހައްލެއް ހޯދަން. މި މައްސަލަ މިގޮތަށް ދިމާވަންޏާ. ޚާއްޞަކޮށް ރިޓައަރމަންޓު އޭޖުގެ ބޭފުޅުން ދައުލަތުގެ ވަޒީފާ އެއް އަދާކުރައްވަނިކޮށް މިނިވަން މުއައްސަސާއެއްގެ ނޫނީ ފަނޑިޔާރުކަން ނޫނީ މިކަހަލަ ކަންތައް. ދެން ފަނޑިޔާރުންގެ މައްސަލަ ވަކިން އެބަ އޮތް އައިއްސަ. އިއްޔެ ނޫން އިހަށް ދުވަހު. ރިޓައަރކުރާ މީހުންގެ ޕެކެޖުގެ ކަންތައް. އެހެންވީމާ، އަޅުގަނޑު އެ މައްސަލަ ފޮނުވައިފިން އެ ނަގާފައި އޮތް ސަބް ކޮމިޓީ އަށް. އެ އަވަސް ކުރަންޖެހޭ މައްސަލައަކަށް ވާތީވެ. އަޅުގަނޑު ކޮމިޓީ އަށް ނުގެނެސް މިހާރު ސަބް ކޮމިޓީ އެއް އިނާޔަތްތަކާ އެއްޗެހި މުރާޖަޢާކުރަން ނެގިފައި އޮތީމަ ސަބް ކޮމިޓީ އަށް ފޮނުވީ. އެހެންވީމާ، މިއީ އަންޑަރލައިން އިޝޫ އެކޭ. މިއީ އަންނަމުންދާނެ އިޝޫއެކޭ. ދެން މި ބޭފުޅާ އަކީ ރިޓައަރކުރާ އޭޖުގެ ބޭފުޅަކަށް ވަނީ. ދެން ހިއުމަން ރައިޓްސް ތަންތާ ތިއްބެވި ބޭފުޅުން މި އޭޖެއް ނުވާނެ. މިހާރުވެސް މީގެތެރެއިން ތިން ބޭފުޅުން މިތަނުން 5 ބޭފުޅުން ކޮންފަރމް ކުރާ ދުވަހުން ފެށިގެން ބާކީވާނެ. އެއީ އެ 3 ބޭފުޅުންގެ ނަން އައިއްސަ ނެތީމަ. އެހެންވީމާ، މި އިޝޫގައި އަޅުގަނޑުމެން ކުރިއަށް ދާނެގޮތަކާ ބެހޭ ގޮތުން ތި ބޭފުޅުންގެ ލަފައެއް ހޯދުމަށް، ފުރަތަމަ ޔާމީން. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ދެ މައްސަލަ އެއް އެބަ އޮތް އިނގޭތޯ. މި މައްސަލައަކީ ދެން ތި ވިދާޅުވި ގޮތަށް ވަކިވަކި ފަރުދުންނަށް ދިމާވި މައްސަލަ އެއް ކަމުގައި ވިޔަސް ކުރިއަށް އޮތް ތަނުގައި ދިމާވަމުން ދާ މައްސަލައަކަށް ކަމަށް ވަންޏާ އޭގެ ޒާތުގައި ކޮންމެވެސް ހައްލެއް ހޯދައިދޭންޖެހޭ މައްސަލަ އެއް ކަމަށް އަޅުގަނޑަށް ޤަބޫލުކުރެވޭ. ދެން އެހެންނަމަވެސް އެއަށް ހައްލެއް ހޯދަން ބަލާއިރު ޤާނޫނުގައި ޕްރޮވައިޒޯ އެއް ނެތް ކަމެއްގައި މާލިއްޔަތު ކޮމިޓީ އިން މި މީހުންނަށް މުސާރަ އެއް ނޫނީ އިނާޔަތެއް ދޭން އަޅުގަނޑުމެން އެޑްމިނިސްޓްރޭޓިވްލީ ނިންމީމަ، އެކަން ކިހާވަރަކަށް އެޑްމިނިސްޓްރޭޓިވްލީ ކުރެވޭނެހެއްޔޭ ދައުލަތުގެ ބަޖެޓުން. އެހެންވީމާ، އަޅުގަނޑުމެން މިއަށް ފޯރމިއުލާ އެއް ވޯކްއައުޓް ކުރިޔަސް، ޤާނޫނުން އެކަން އެނޭބަލްނުކުރާ ކަމުގައި ވަންޏާ އެކަން އެ ގޮތަށް ތަންފީޛު ވެގެން ދާނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެއީ ދެން މި އިޝޫގައި އަޅުގަނޑު ދަންނަވަން އޮތް ވާހަކަ. އެހެންވީމާ، އަޅުގަނޑުމެން ބަލައިލަންވީ ނޫންތޯއޭ ލީގަލް ކައުންސިލް ހޯދަންވީ ނޫންތޯއޭ ކިހާވަރަކަށް އަޅުގަނޑުމެންގެ ރިކަމަންޑޭޝަން އިމްޕްލިމަންޓަބަލް ރިކަމެންޑޭޝަނަކަށް ވެދާނެ ކަމަށް ފުރަތަމަ ކަމަކަށް. ދެން އެއަށްވުރެ ހަމަ މާފާއެކީ ދަންނަވާލަން މިއީ ފަރުދުންނަށް ދިމާވާ މައްސަލަ އެއް. މުހިއްމު މައްސަލައަކަށް ވެދާނެ. އެކަމަކު މިއަށްވުރެ މާ މެކްރޯ އިޝޫއޭ މީގެ ފަހަތުގައި މި ހުރީ. ދެން އެހެންވީމާ، އެޖެންޑާ އަޅުގަނޑުމެން ކިހިނެއްތޯއޭ މީތި ތަރުތީބުކޮށްލުން. މިހާރު މިސާލަކަށް އެމް.އެސް.އެލް އަށް މި ދިމާވި މައްސަލައިގައި ދައުލަތުގެ އެތައް ކަމެއް ކުރާނެ އެތައް ފައިސާ އެއް މި އޮތީ، ކޮންޓިންޖެންސީން ގޮއްސަ އެމް.އެސް.އެލްގެ ދަރަނި ފިލުވައިދީފަ. ސުވާލު އެބަ އުފައްދަންޖެހޭ ބަޖެޓުގައި އެކަމަށް އެލައުކޮށްފައި އޮއްވަތޯ، ކޮންޓިންޖެންސީ އިން މި ލާރި ނަގައިގެން ބޭނުން މި ކުރީ. ދެން ކޮންޓިންޖެންސީއަކީ އޭގެ ޒާތުގައި މިސާލަކަށް މި ސަބްޖެކްޓުގެ ޑިސްކަޝަނަށް ވަންނަނީކީ ނޫން. ކޮންޓިންޖެންސީ އެއީ އޭގެ ޒާތުގައި ކުންފުނި ކުންފުނީގެ ދަރަނިފިލުވަން ބޭނުންކުރެވިދާނެ އެއްޗެއްތޯ. މި ހުންނަނީ މެކްރޯ އިޝޫސް. އިނގޭތޯ. މި ލާރި ހުރި ނަމަ ދައުލަތުން ބޭނުންވާ މުހިއްމު އެހެން ކަންތައްތައް ކުރަން މި ލާރިއަކީ ބޭނުންކުރެވިދާނެ ލާރި. އެހެންވީމާ، އަޅުގަނޑު ރިކުއެސްޓުކުރަން ހަމަ ފުރަތަމަ ކަމަކަށް އަޅުގަނޑުމެން މި މައްސަލައާ ގުޅިގެން އެއީ ޢަބްދުލްރަޙީމް ފޮނުއްވާފައި އޮތް ސިޓީއާ ގުޅިގެން އަޅުގަނޑުމެންގެ ރިކޮމަންޑޭޝަނެއް އިމްޕްލިމެންޓު ކުރެވޭނެތޯ، އިމްޕްލިމެންޓު ނުކުރެވޭ ކަމުގައި ވަންޏާ އިމްޕްލިމެންޓްކުރެވޭނެ ގޮތަކަށް ފުރަތަމަ ޤާނޫނަށް އިޞްލާޙެއް އަންނަން، ކޮންމެވެސް ގޮތަކަަށް މަސައްކަތް ކުރަންވީ ކަންނޭގެ. އޭގެ ފަހުން އަޅުގަނޑުމެންނަށް އެއަށް ފޯރމިއުލާ އެއް ހެދިދާނެ. ދެން އެހެންވީމާ، އެއެއް ބަލާފައި އަޅުގަނޑުމެންނަށް އިްނ ދަ މީން ޓައިމް، އަޅުގަނޑުމެންނަށް އިމްޕްލިމެންޓުކުރެވޭ، ނުކުރެވޭ އިނގުނީމަ ދެން އަޅުގަނޑު ހިތަށް އަރަނީ މީގައި މިހިރަ މެކްރޯ އިޝޫސްނެގުން ކިހިނެއްތޯއޭ. ޣަފޫރު، ދެން ޙަމްޒާ. 

ކުޅުދުއްފުށި އިތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މި އަޅުގަނޑު ވެސް ޤަބޫލުކުރާ ގޮތުގައި ސަރުކާރުގައި 35 އަހަރުވެފައި އަދި މިނިވަން މުއައްސަސާ އެއްގައި އޭނަ ރިޓައަރމަންޓަށް ދާއިރުގައި ވެސް އެ އުސޫލެއްގެ ގޮތުން އޭނަ އަށް އެ އިނާޔަތްތައް ލިބެންޖެހޭނެ. އެހެންނަމަވެސް މީގައި އަޅުގަނޑުމެން ވިސްނަންޖެހޭނެ އެންމެ ފަހުން އެ ބޭފުޅާ ވަކިވި މަޤާމަކީ ވަރަށް މަތީ މުސާރަ އެއްގައި ހުރި މަޤާމެއް. އެ މަޤާމުގެ ރޭޓުން ދޭންވެއްޖެއްޔާ ދައުލަތުގެ މާލިއްޔާއަށް ކުރެވޭ ވަރުގެ ކަމަކަށް ނުވާނެ. އެހެންނަމަވެސް އެ މަޤާމަށް އައި އިރު ހުރި ވަޒީފާގެ ރޭޓުން ނަމަވެސް މިކަހަލަ ކޮންމެވެސް ކަހަލަ އިނާޔަތްތަކެއް ހަމަ ދޭންޖެހޭނެ. އެއީ ހަމަ ވަރަށް ބޮޑަށް ގެއްލިގެން ދާ މީހެއްގެ ޙައްޤެއް އެއީ. އެ ޙައްޤު ހޯދައިދޭންޖެހޭނެ އޭނަ އަށް. ޚާއްޞަކޮށް މަޖިލީހުގެ ދަށުގައި ހުރި މިނިވަން މުއައްސަސާތަކުގެ ވަޒީފާގައި ތިބެފައި ދާ މީހުންނަށް ދިމާވާ ކަމަށް ވަންޏާ. ދެން މި މައްސަލަ އަކީ ވެސް ކުޑަ މަސައްލަ އެއް ނޫން. ހަމަ އަވަހަށް ގޮތެއް ނިންމައިދެއްވާފައި، އޭނަ އަށް މި ޙައްޤު ހޯދައިދެއްވުމަކީ ހަމަ މިއަދު މި މަޖިލީހުގެ ޒިންމާ އެއް ކަމުގައި އަޅުގަނޑު ދެކެން. ޝުކުރިއްޔާ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
އާދެ، މި މައްސަލައަކީ އަޅުގަނޑުމެންނަށް ވަރަށް ކުރިއްސުރެ ދިމާވެގެން އުޅޭ މައްސަލަ އެއް. މިހާރު ރައްޔިތުންގެ މަޖިލީހުގައި އެބަ ތިބި 20 އަހަރުވެފައި، އެބަ ތިބި ރިޓައަރވެފައި ތިބި ބޭފުޅުން ވެސް. މިސާލަކަށް ރ.އަތޮޅު މެންބަރު ޢަލީ ވަޙީދު. ތ.އަތޮޅު މެންބަރު ޙަސަން ޢަފީފް ކަހަލަ ބޭފުޅުން. މިހާރު ސުވާލަކީ ދައުލަތަށް އިންތިޚާބީ މަޤާމެއްގައި ވެސް އަދި އެހެން މަޤާމެއްގައި ވެސް ކިހާ މުއްދަތަކު މަސައްކަތްކުރީމަތޯ އެ މީހަކަށް ޕެންޝަނެއް އެއްޗެއް ލިބެންވާނީ. އަޅުގަނޑު ޤަބޫލުކުރާ ގޮތުން އެކި ގޮތްގޮތަށް މެދު ކެނޑިގެން ވިޔަސް، މެދުނުކެނޑި ވިޔަސް 20 އަހަރު ދައުލަތުގެ މަޤާމެއްގައި އެ މީހަކު ހުރެގެން ދައުލަތަށް ޚިދުމަތް 20 އަހަރު ކޮށްދިނީމަ އެ މީހަކަށް ކޮންމެވެސް އެއްޗެއް. ކޮންމެވެސް ކަޓްއޮފް ޕޮއިންޓެއް އޮންނަންވާނެ. މިސާލަކަށް ދެންމެ މުޤައްރިރު ތި ވިދާޅުވި ގޮތަށް އަޅުގަނޑުމެން ކިހިނެއްތޯ އެކަން ކުރާނީ. މިސާލަކަށް ކުރީގެ އެމް.އެމް.އޭގެ ގަވަރނަރު ފަހުން މިނިސްޓަރަކަށް ހުންނަވާފައި ވަކިވެވަޑައިގެންނެވީ. ކޮބައިތޯ ކޯޗެއްތޯ ލިބިވަޑައިގެންނެވީ. އެހެންވީމާ، މާނައަކީ އަޅުގަނޑު ޤަބޫލުކުރާ ގޮތުގައި، ދައުލަތުގައި އެއީ ރައްޔިތުންގެ މަޖިލީހުގައި ވިޔަސް، ޖުޑިޝަރީގައި ވިޔަސް އަދި ސަރުކާރުގައި ވިޔަސް، އަދި މުއައްސަސާތަކުގައި ވިޔަސް، އެކި އެކި މަޤާމުތަކުގައި އޭނަ 20 އަހަރު ދުވަހު އޭނަ ދައުލަތަށް ޚިދުމަތް ކުރެވިއްޖެ ކަމުގައި ވެއްޖިއްޔާ ރިޓަޔަރމަންޓަކަށް އޭނަ އެލިޖިބަލް. އެހެންނޫން 5 އަހަރު ކޮށްފައި މިސާލަކަށް އަޅުގަނޑުމެންގެ ތެރެއިން ރައްޔިތުންގެ މަޖިލީހުގައި އެބަ ތިބި 4 އަހަރު ވެފައި ތިބި މީހުން. މިދިޔަ ދައުރުގައި އެ ބޭފުޅުން ކުރެއްވީ 4 އަހަރު މަސައްކަތް. މިސާލަކަށް އަޅުގަނޑުމެން މި ދައްކަނީ ކިހާދެރަކަމެއްހެއްޔޭ، ތިހެން ހެދީމަ މިވެނި ބޭފުޅެއްގެ މަޤާމު ގެއްލެނީއޭ. ޤާނޫނުއަސާސީގެ ދަށުން މިސާލަކަށް ޖުޑިޝަރީގައި ތިއްބަވާ ބައެއް ބޭފުޅުންނަށް ރައްޔިތުންގެ މަޖިލީހުގައި މިދިޔަ ފަހަރު ތިއްބެވި ބޭފުޅުން އެއް އަހަރު ސެކްރިފައިޒް ކުރެއްވި. ޤާނޫނުއަސާސީއަށްޓަކައި. ކޮބައިތޯ އެ ލާރި. ކާކުތޯ އެ މުސާރަ ދިނީ. އެހެންވީމާ، އެ މޭރުމުން ވިސްނާކަށް އަޅުގަނޑުމެން ނުޖެހޭ. އެ ގޮތަކަށް އަޅުގަނޑުމެން ވިސްނާކަން ނުޖެހޭ. ޤާނޫނުއަސާސީގެ ދަށުން ކުރާ ސެކްރިފައިޒެއް ކުރަންޖެހޭނެ. މިހާރު އިއްޔެ އަޅުގަނޑުމެން މިނިވަން މުއައްސަސާތަކުގެ ބައެއް ބޭފުޅުން ވިދާޅުވަނީ ޤާޟީން ދާއިމީ ކުރަން ބޭނުންވަނީ ރިޓައަރމަންޓު ޕެކޭޖެއް ނެތީމައޭ. 50 ބޭފުޅުން ބޭނުންވެއޭ ދޫކޮށްލަން. އެކަމަކު ޕެކޭޖުނެތީމަ ދާއިމީ. ދެން ނެތް އެ ތަނަށް މަޤާމަށް ރަނގަޅު ބޭފުޅަކު ލެވޭކަށް. އެ ބޭފުޅުން ތިއްބަވާތީ. އެކަމަކު ކަމުނުދާ ބޭފުޅުން. ސެޓްފިކެޓް ލެވެލް 3ގެ ބޭފުޅުން. އެހެންވީމާ، ފައިސާ އާއި ރުފިޔާއާ ގުޅިގެން ޤާނޫނުއަސާސީ އާއި ޤާނޫނުން ކުރަންޖެހޭ ކަންތައްތަކަށް އަޅުގަނޑުމެން ހުރަސްއެޅިގެން ނުވާނެ. އަދި އަޅުގަނޑު ދެކޭގޮތުގައި އަޅުގަނޑުމެން ޤަބޫލުކުރަންޖެހޭނެ ދައުލަތުގެ މާލިއްޔާ އަކީ ކޮންމެވެސް އޭގައި ވަރެއް އެބަ އޮންނަންޖެހޭ. ދައުލަތުގެ މާލިއްޔާއ ަކީ އެއްކަލަ ބުނާ ހެން އެއީ އޭގެ ފުންމިން ނޭނގޭ އެއްޗެއް ނޫން. އެހެންވީމާ، ކިހިނެއްތޯއޭ އަޅުގަނޑުމެން މި ދެމުންދެމުން ގެންދާނީ. ދެން އަނެއް ސުވާލަކީ އަޅުގަނޑުމެން ދުވަހުން ދުވަހަށް އަޅުގަނޑުމެންގެ މުޅި އާބާދީ ވެސް ދާނީ މުސްކުޅިވެ، ޒުވާނުން ދާނީ މަދުވަމުން. އެހެންވީމާ، މި މުސްކުޅި އާބާދީ އަށް އަޅުގަނޑުމެން ރިޓަޔަރމަންޓު ދެމުންދެމުން ދާ ވަރަކަށް އެއްކަލަ ޒުވާން އާބާދީ އަށް މަޖުބޫރުވާނެ މުސްކުޅި އާބާދީ އަށް ސަޕޯޓު ދޭން. ކިހިނެއްތޯއޭ އެ ނިޒާމު އަޅުގަނޑުމެން ޤާއިމުކުރާނީ. އެހެންވީމާ، މިހާރުއްސުރެ އަޅުގަނޑުމެން ވިސްނައިގެން އެހެނިހެން ޤައުމުތަކުގައި ކުރާ ތަޖުރިބާތަކުގެ އަލީގައި އަޅުގަނޑުމެން ރިޓަޔަރމަންޓާ ދޭތެރޭގައި ވަރަށް ބޮޑަށް ފުންކޮށް ވިސްނަންޖެހޭ. އަޅުގަނޑުމެން 3 އަހަރު މުއައްސަސާއެއްގައި އުޅުނީ، 4 އަހަރު ރައްޔިތުންގެ މަޖިލީހުގައި އުޅުއްވި ބޭފުޅުންނަށް އަވަހަށް އެ ބޭފުޅުން މިހާރު ވަރަށް ޚިދުމަތްކޮށްފިއޭ ޤާނޫނުއަސާސީ ހަދަން  ވަރަށް މަސައްކަތްކޮށްފިއޭ. އެހެންވީމާ، 20 ހާސް ރުފިޔާ. އެހެން ނުދެވޭނެ އިނގޭތޯ. އޭގައި ކޮންމެވެސް ކަޓް އޮފް ޕޮއިންޓެއް އޮންނަންޖެހޭނެ. ޝުކުރިއްޔާ.
ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ވާހަކަދެއްކެވުން:

އާދެ، މި މައްސަލަ އަކީ ވެދާނެ ފަހަރެއްގައި ދައުލަތުގެ ކަމާ ބެހޭ މުއައްސަސާތަކަށް އޮތް ކިފާޔަތުގެ ފަރުޟެއް ކަމަށް ވެސް. އެވެސް އެކަން ވެދާނެ ގޮތެއް. ދެން އަޅުގަނޑުމެން ދައުލަތުގެ ފެންވަރުގައި މިކަން ކުރާ ކަމަށް ވަންޏާ އެއް ގޮތަކީ ޕެންޝަނާ ބެހޭ ޤާނޫނަށް އިޞްލާޙެއް ގެނައުން. ގެނެސް އޭގައި މިހާރު މި އޮތް ގޮތުން އޮންނަނީ ސިވިލް ސަރވިސް މުވައްޒަފުންނަށް އެކަނި މި އޮންނަނީ. ދެން އެކަން ލިބޭ ގޮތަށް މި ވަގުތު މި އޮންނަނީ. އެހެންވީމާ ސިވިލް ސަރވިސް މުވައްޒަފުންނާއި ދައުލަތުގެ އެހެން މުއައްސަސާތަކުގެ މުވައްޒަފުންނާ އެކަހަލަ ޗެޕްޓަރުތަކެއް އޭގެތެރެއަށް ލެވިގެން އެކަން ވަރަށް ރަނގަޅަށް ބެލިގެން ދިޔުން. ދެން އޭގައި އެ ލިބޭނީ މިހާރު ކޮންމެހެން ސިވިލް ސަރވިސް މުވައްޒަފުންނަށް ވެސް މި ލިބެނީކީ 20 އަހަރު ކޮންމެހެން ވެގެނެއް ވެސް ނޫން. އެ ޕެންޝަން މި ލިބެނީކީ އެއް. 10 އަހަރު ވިޔަސް ލިބިދާނެ. ދެން ލިބޭ އަދަދަކުން އަޅުގަނޑަކަށް ނޭނގެ ކިހިނެއް ކަމެއް އެ ކަލްކިއުލޭޓުކުރަނީ. އެހެންވީމާ، މި އެއްޗިއްސަކީ ޙަޤީޤަތަށް ބަލާއިރު އަޅުގަނޑުމެން މިދިޔަ ސިވިލް ސަރވިސްގެ މަޤާމުތަކާއި ސިޔާސީ މަޤާމުތަކާ ވަކިވި ދުވަހުން ފެށިގެން އަންނަ ވަރަށް ބޮޑު ލޮޅުމެއް މިއީ. އެހެންވީމާ އަޅުގަނޑުމެން އެބަޖެހޭ ކޮންމެވެސް އެއް މުއައްސަސާއަކުން ކޮންމެވެސް އެއް ބަޔަކު މި ކަމަށް އިސްނަގައިގެން ނަމަވެސް ނޫނީ މަޖިލީހުގެ މެންބަރެއް ނަމަވެސް އިސްނަގައިގެން މި ކަމަށް ވަރަށް ރަނގަޅަށް ބަލާފައި މީގެ އޮޕްޝަސްތަކެއް ގޮތުގައި ގެނެސް ޑިސްކަސްކޮށްފައި ޕެންޝަނާ ބެހޭ ޤާނޫނަށް އިޞްލާޙު ގެނައުން. ދެން އޭރުން ރައްޔިތުންގެ މަޖިލިސް ވިޔަސް، މިނިވަން މުއައްސަސާތަކަށް ވިޔަސް، ޖުޑީޝަރީ އަށް ވިޔަސް އަދި އެހެން މަޤާމުތަކަށް ވިޔަސް އެކަން ދާނެ ގޮތެއް. ދެން އަޅުގަނޑު ޤަބޫލުކުރާ ގޮތުގައި ކޮންމެވެސް އެއް ގޮތަކަށް މި ދެންނެވީ ވަކި މީހަކަށް ވަކި ގޮތެއް ހެދުމުގެ ބަދަލުގައި މިކަން ރަނގަޅު ނިޒާމެއްގެ ތެރެއަށް ފެއްތުން އެއީ ވަރަށް މުހިއްމު ކަމެއް. އެހެންވީމާ، މާލިއްޔަތު ކޮމެޓީން ވެސް އެކަން އިސްނެންގެވިދާނެ ކޮންމެވެސް ބަޔަކާ ހަވާލުކޮށްގެން މިކަން އޮންނަ ގޮތެއް ބަލާފައި ކުރުމަށް.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:
މި މައްސަލައިގައި އަޅުގަނޑު ހިތަށް އަރަނީ މި މައްސަލަ ކުރިއަށް ގެންދާއިރު މިހާރު ހަދާފައި އޮތް ޕެންޝަން ޤާނޫނަކީ އޭގެ ބެކްގްރައުންޑަށް ބަލާއިރު ކަމަށް ވަންޏާ ސޯޝަލް ސެކިއުރިޓީއާ އެކީ ދެބައި ކަވަރކޮށްގެން ހަދާފައި އޮތް އެއްޗެއް. އެހެންވީމާ، އަޅުގަނޑުމެންނަށް މި އިޝޫ އަންޑަސްޓޭންޑު ވުމަށްޓަކައި ޕެންޝަން ޤާނޫނުގެ ތެރެއަށް ސޯޝަލް ސެކިއުރިޓީ ނޫނިއްޔާ މިގޮތަށް ރިޓަޔަރކުރާ މީހުންނަށް ކޮން ކަހަލަ ސޭފްޓީ ނެޓެއްތޯ އޮތީ ބެލުމަށްޓަކައި ޕެންޝަން ޤާނޫނު އިމްޕްލިމެންޓުކުރާ ޕެންޝަން އޮތޯރިޓީ ވެސް އެބަހުރި ދެއްތޯ. އެހެންވީމާ، ގެނެސް ވާހަކަދައްކާލަންވީ ނޫންތޯ އެއަަށް އެޑްރެސްކުރެވިފައި އޮތީ ކިހާވަރަކަށްތޯ. ނުކުރެވެނީ ކިހިނެއްތޯ. އެހެންކަމަށް ވަންޏާ ޕެންޝަން ޤާނޫނެއް ހަނދާފައި އޮތް އިރު ހަމައެކަނި އޭތި އެޕްލިކެބަލް ވަނީ ހަމައެކަނި ސިވިލް ސަރވިސް މީހުންނަށްތޯ. އެއީ ޤާނޫނުއަސާސީގައި ޕެންޝަން ދޭން މި ޖެހެނީ ހަމައެކަނި ސިވިލް ސަރވިސްގައި ތިބި މީހުންނަކަށް ނޫން. ދައުލަތުގެ ވަޒީފާ އެއް އަދާކުރާ ކޮންމެ މީހަކަށް ޤާނޫނުގައި ވާ ގޮތުން ޕެންޝަން ޙައްޤު. އެހެންވީމާ ޕެންޝަން ޤާނޫނު މިހާރު ކޮންފައިން ވަނީ ހަމައެކަނި ސިވިލް ސަރވިސްގައި ތިބި މީހުންނަށް ކަމަށް ވަންޏާ އެ ޤާނޫނަށް ދެންމެ މަސީޙު ވިދާޅުވި ގޮތުން އުޅޭ އުނިކަމެއް އެއީ. އެހެން ކަމަށް ވަންޏާ ޤާނޫނުން އެބަޖެހޭ އަދި ރައްޔިތުންގެ މަޖިލީހުން ތަފާތު ގޮތެއް އޮތަސް، އެއީ ވަޒީފާ އެއް އަދާކުރާ ބަޔަކަށް ނުވެދާނެ ކަމަށް ކުރީ ދުވަހު ޙަމްޒާ ވެސް އަޅުގަނޑު ވެސް ވާހަކަދެއްކީ. އެހެންނަމަވެސް އެހެން މުއައްސަސާތަކުގައި އެ ތިއްބެވީ ހަމަގައިމުވެސް ވަޒީފާ އަދާކުރައްވާ ބޭފުޅުން. އެހެންވީމާ ޕެންޝަން ޤާނޫނުން ނޫނިއްޔާ ސޯޝަލް ސެކިއުރިޓީ އެކްސްޕެކްޓުން މީތި އޭގައި އެޑްރެސްކުރެވިފައި އޮތީ ކިހާވަރަކަށްތޯ އެ ބޭފުޅުން އިމްޕްލިމެންޓު ކުރައްވާއިރު މީގައި ކޮންސަރން ހުރިތޯ ފާހަގަކުރެވިފަ. ނޫން ކަމަށް ވަންޏާ މީގައި ޑްރޯބެކްސް އުޅޭ ކަމަށް ވަންޏާ އަޅުގަނޑުމެންނަށް އަންޑަސްޓޭންޑު ވާނެ ކަންނޭނގެ މިހާރު އެ ބޭފުޅުންނާ ވާހަކަދައްކައިފިއްޔާ. ވާހަކަދައްކާފައި ހަމަ އެކަށީގެންވޭ ޤާނޫނުގައި އުޅޭ އުނިކަމަކުން ދިމާވެގެން އުޅޭ މައްސަލަ އަކަށް. އެހެންކަމަށް ވަންޏާ ޤާނޫނަށް އެޑްރެސްކުރެވިގެން ނޫނީ އަޅުގަނޑަކަށް ނުވިސްނޭ މީތި ޓެކުލް. އެހެންވީމާ، އަޅުގަނޑު ސަޖެސްޓުކުރަނީ ފުރަތަމަ އަންޑަސްޓޭންޑު ވުމަށްޓަކައި ހަމަ މި ބޭފުޅުން ގެނެސް ވާހަކަދައްކާލަން އަޅުގަނޑު ސަޖެސްޓުކުރަނީ. 

ކުޅުދުއްފުށި އިތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑުވެސް ޔާމީނު އެ ހުށަހެޅުއްވި ހުށަހެޅުމަށް ތާއީދުކޮށް، އަވަސް ފުރުޞަތެއްގެ ތެރޭގައި އެ ބޭފުޅުން ގެނެސް ވާހަކަދައްކާ މީނަ މަރުވުމުގެ ކުރިން މިކަން ކޮށްދޭން އަޅުގަނޑުމެން އެބަޖެހޭ އިނގޭތޯ. މިހެން މައްސަލަ އެއް ހުށަހެޅިގެން ޙައްޤު ނުލިބިގެން ގޮސް މީހާ މަރުވެ ދާ އިރު ވެސް އަޅުގަނޑުމެންނަކަށް ގޮތަކަށް ނުނިމޭ. އެހެންވީމާ، ވީ އެންމެ އަވަސް ފުރުޞަތެއްގެ ތެރޭގައި އެ ބޭފުޅުން ގެނެސްގެން މިކަން ހައްލުކޮށްދޭން އަޅުގަނޑު ހުށަހަޅަން. ޔާމީނުގެ އެ ހުށަހެޅުމަށް ތާއީދުކުރަން އިނގޭތޯ.

ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު އާދެ، ޕެންޝަން އޮތޯރިޓީއަށާއި ލީގަލް ކައުންސިލުގެ ލަފާފުޅަކަށް އެދޭނަން މި ކަންތައް ކުރިއަށް ގެންދަން. އިތުރަށް މި އިޝޫ މިހާ ހިސާބުން މި ނިމުނީ.

